
	ЧИНК

	 

	“Улсын хэвлэлийн хэрэг эрхлэх хороо” 1960 онд Улаанбаатар хотноо эрхлэн хэвлүүлсэн “Э. Сетон Томпсон : БОР БААВГАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Б. Ринчен

	ЧИНК

	 

	I

	 

	Чинк өөрийгөө сүрхий том нохой болчихлоо гэж биеэ ихэд бодмоор дориун том гөлөг байсан авч нас бие гүйцсэн нохойтой адилтгах юм түүнд үнэндээ алга байлаа. Тэр, хазаж урахыг ч мэдэхгүй, сүр жавхаа ч суугаагүй, бяр чадал, хурд гүйдэл ч ороогүй, харин урьд өнөөх л эзнийхээ гутлыг мэрж байсан үеийнх шигээ жирийн нэг тоглож наадаж давхисан, гэнэн цагаан сэтгэлтэй, тэнэг томоогүй амьтан байв. Түүний эзэн нь тэр үед Гарнет уулын хормойд Йеллоустоны цэцэрлэгт байдаг, дээр үеэс хангай газар нутаглаж өссөн Билл Обри гэгч байжээ. Уг цэцэрлэг бол зам харгуйгаас маш алслагдсан, туйлын бөглүү газар байсан бөгөөд жуулчид түүнд тун их сонирхон дурладаг байжээ. Тэгээд хэрэв энэ хэзээ ч зүгээр байхаа мэддэггүй сахлаг үстэй бяцхан Чинк байгаагүй сэн бол одоо Биллийн майхан байгаа тэр газар хүн амьтны оршин суух хамгийн аглаг холын орны нэг гэж тоологдож болох байсан билээ.

	Чинк, хүний урамд таван минутын төдий ч зүгээр байж чаддаггүй байв. Тэр, өөрт нь хэлсэн бүгдийг тун дуртай биелүүлдэг байлаа. Чинк ямар нэг жирийн хялбархан юм хийх тушаал өгөхөд түүнийг заавал зөрчиж, түүнээс ямар нэг аргаар мултран зайлж гардаг байтлаа харин хамгийн болж бүтэмгүй шал дэмий юмыг заавал хийх гэж оролддог байв. Жишээлбэл нэг өдөр, модны мөчир дээр сууж байсан хэрмийг харчхаад тэр өндөр гуалиг нарс өөд авиран гарах гэж бүх л өглөөний турш ямар ч үр ашиггүй оролдсон ажээ.

	Хэд хэдэн долоо хоногийн турш түүний хүсэн мөрөөдөж байсан юм нь уутат хулгана барьж идэх явдал байжээ.

	Биллийн майхны дэргэдүүр уутат хулгана өдий төдийгөөрөө байдаг байлаа. Тэр бяцхан амьтад, ямагт хойд хоёр хөл дээрээ чиг оцойн сууж байдаг болохоор хүмүүс тэдгээрийг холоос хараад ургаа мод гозойж байна гэж эндүүрч болдог ажээ. Шөнийн цагт морио аргамжих гээд явж байсан жуулчид, оцойгоод сууж байгаа уутат хулганыг гадас ёрдойж байна гэж харах нь олонтоо байдаг байв. Тэгээд хулгана огцомхон дуугаар часхийтэл дуугараад далдрахад нь л гадас биш байсныг сая мэддэг байжээ.

	Чинк, хөндийд очсон өдрөөсөө эхлээд л тийм хулганыг заавал барьж идье гэж шийджээ. Тэгээд барих гэж оролдохдоо эхлээд олон тэнэг юм хийжээ. Бүр милийн дөрөвний нэгийн зайтай газраас Чинк, их л сүрлэг янзтай зогсон харж байснаа зуугаад алхам газар дов сондуул дээгүүр гэдсээрээ мөлхөн гэтдэг байв. Тэгснээ яарах сэтгэл нь улам хүчтэй болж бүр мөлхөн явж чадахгүйд хүрэхдээ босон харайж, нүхнийхээ аман дээр суудгаараа л сууж байгаа хулганын зүг шууд харайлгаж гардаг байлаа. Нэг минут хэртэй тэгж давхиад Чинк, сүүлдээ өнөөх ямар ч үр ашиггүй зогсдогоороо бас дахин нэг хэсэг зогсон харснаа хамаг болгоомжлолоо бүрмөсөн мартаад түүн тийш хуцсаар шууд үсрэн дайрч очдог байв. Хулгана нүхэндээ яг хүрэн хүртэл нь огт хөдлөлгүй сууж байснаа гэнэт часхийн дуугараад нүхэндээ порхийн хойд хөлөөрөө Чинкийн ангайсан ам руу бөөн шороо цацчихдаг байжээ.

	Чинкийн оролдлого өдрөөс өдөрт тэгж үр ашиггүй өнгөрсөөр байсан боловч мохож уйдсангүй, харин шаргуу оролдлогоор хүссэнээ биелүүлнэ гэдэгт бат итгэж байлаа.

	Нарлаг сайхан нэгэн өдөр Чинк, нэг гойд хачин хулганын өөдөөс ер бишийн сүрхий дүйтэй зогсон харж байснаа өөрийн өнөөх тэнэг оролдлогуудыг дэс дараалан хийсээр сүүлд нь түүн тийш тун ширүүн дайрчээ. Гөлөг түүнийг ямар ч яриагүй барьж авсан боловч харин хулгана биш, нэгэн бяцхан модон гадас үмхчихсэн байлаа.

	Нохой бол тэнэг юм хийснээ сайн мэддэг амьтан юм. Чинк, тэр өдрөө эзнийхээ нүднээс буруулж майхныхаа ард айж эмээсэн байдалтай яг л хонь шиг номхон даруу хэвтэн байхыг нь хараад энэ өдрийн тэнэг явдал гаргахыг нь дагаад харж явсан хэн ч түүндээ гэмшин байна гэдгийг нь эргэлзээгүй мэдэх байсан билээ.      

	Гэвч Чинк, төрөлхийн зөвхөн тогтворгүй сэтгэлтэйгээр барахгүй бас хачин зөрүүд зантай болохоор тэр бүтэлгүй явдал түүний дотрыг төдий л удаан хүйт оргиулсангүй. Гөлөгний цовоо сэргэлэн байдлыг юу ч зогсоож чадахгүй байв. Тэр үргэлж л хөдөлж явж, ямар нэг юм ямагт хийж оролдож байх дуртай байжээ. Чинк явж байгаа морьтой хүн болоод бүхээг тэрэг, бэлчин явж байгаа үхэр болгоны хойноос мөрдөн дагаад явчихдаг байсан бөгөөд харин ойрх манааны шовгороос гараад явж байгаа муур нүдэнд нь үзэгдвэл түүнийг эзний нь өмнө аль болох түргэнээр элдэн хөөж оруулах ариун үүрэг хүлээсэн юм гэж өөрийгөө үздэг байв. Шар зөгийн үүрэн дээр Биллийн юм л бол аваад хаячихсан байдаг хуучин муу эсгий малгайг «Аваад ир!» гэж түүнд команд өгөх юм бол өдөрт хорь дахин авчрахад ч Чинк бэлэн байсан ажээ.

	Үй түмэн бүтэлгүй явдалд уур хилэнгээ дарж суутал нь нэлээд удаан хугацаа хэрэглэгджээ. Бүхээг тэрэгний хажуугаар урт суран ташуур чирэгдэж, зуудаг том ноход дагаж явдаг, адууны хөл дор ямар нэг шүд шиг хавчдаг юм байдаг, үхрийн толгойд бүдүүн муна шиг шовх хатуу юм сэрийж явдаг, муур бол бас л тийм ч хоргүй амьтан биш байх, түүнчлэн зөгий бол яасан ч эрвээхэйтэй адилхан гэмгүй амьтан биш дээ гэдгийг Чинк эхлээд мэддэггүй байсан юм. Тэгээд тэр мэтийг таньж мэдэх болтол нь цаг хугацаа нэлээд өнгөрсөн хэдий боловч сүүл сүүлдээ энэ бүхнийг бүх л нохдын адил ойлгож мэддэг болжээ. Тэгэхдээ үнэн байдлыг танин мэдэх явдал түүнд бага багаар их л алгуур удаан хөгжиж байсан авч юутай ч гэсэн жинхэнэ нохойн үнэн цэх, хурц халуун бодол санаа байлаа.

	 

	II

	 

	Чинкийн туулж өнгөрүүлсэн бүх тэнэг явдал нь ёстой гайхмаар тэнэг хэрэг болох цөөвөр чонотой тохиолдсоноор дуусжээ.

	Тэр цөөвөр манай зуслангаас төдий л холгүй газар оршдог байсан бөгөөд тэндхийн нэг ан амьтныг агнаж, буун дуу гаргах явдал хуулиар цаазлагдсан юм гэдгийг Йеллоустоны цэцэрлэгийн бусад зэрлэг амьтдын нэгэн адил сайн мэддэг бололтой ажээ. Бүр тэгэхдээ амьтан алж байгаа эсэхийг нүд алдалгүй ширтэн харж байдаг цэргүүдийн манаа харуултай яг тэр хэсэгт нь ч байдаг байлаа.

	Дур зоргоороо аашлах байдалд дассан тэр чоно идэш уушны элдэв шаар үлдэгдэл эрээд зуслангийн дэргэдүүр шөнө болгон л тэнэж явдаг байв. Түүний мөрийг үзээд би, зусланг нэлээд хэд хэдэн удаа тойрон явсан байтлаа түүн тийш шууд ойртоод очиж арай зүрхэлдэггүй байсныг нь мэдсэн билээ. Нар дөнгөж жаргасан дор буюу өглөө нар яг ургахын үед л түүний улихыг бид байнга сонсдог байлаа. Өнгөрсөн шөнө ямар амьтад үүгээр ирж вэ гэдгийг мэдэх гэж өглөөгүүр явж үзэхэд хогийн савны дэргэдүүр түүний явсан мөр тод харагдаж байдаг байв. Тэр улам даварч, зуслангийн дэргэдүүр үе үе, бүр өдрийн цагаар ирдэг болж эхлээд нэлээн эмээсэн байдалтай явдаг байснаа дараа нь улам зоригжиж ер айх ч үгүй явдаг болоод сүүл сүүлдээ зөвхөн шөнийн цагт биш, харин бүтэн өдрөөр зуслангийн дэргэдүүр хоол унд эрээд тэнэж явдаг болов. Бид бүхний харахад, чоно тээр тэндэх нэг сондуулын хажууд л хэнэг ч үгүй оцойгоод сууж байсан удаа ч тохиолдлоо.

	Нэг өглөө зуслангаас тавин метрийн зайтай тэгээд сууж байх үед нь манай нэг нөхөр Чинкэд: «Чинк ээ, түүнийг харж байна уу чи? Давхи давхи очоод цааш нь хөө!» гэж тоглон хэлэв. 

	Чинк өөртөө л юу хэлсэн бүгдийг заавал биелүүлдэг болохоор босоод түүнийг цааш зугтаахад нь гүйцэж авах гэж бодоод хойноос нь элдэж гарлаа.

	Дөрвөн милийн хэртэй газар сүрлэг сүрхий уралдаан болж байтал, чоно гэнэт гэдрэг эргэж, хөөж яваа дайснаа хүлээгээд хяран зогсов. Түүнд хүч хүрэхгүй гэдгээ Чинк мэдмэгц эргээд зугтааж эхэллээ. Гэтэл чоно, түүний хойноос тун ширүүн харайлгаж, төдхөн гүйцэж очингуут эхлээд зүүн хажуугаас нь, дараа нь баруун хажуугаас нь үмхэж авахдаа бах тав нь тун ханасан байртай байжээ.

	Чинк гасалж гангинасаар хар эрчээрээ зугтан явахад нь чоно нэг ч амсхийлгэлгүй элдэн намнасаар бүр зуслангийн дэргэд хүрч очлоо. Бид, цөөвөр чононд амь наана там цаана хөөгдөн ирж байгаа бяцхан муу гөлгийг хараад цөм инээлдэж байсан маань хэлэхэд ичгэвтэр мэт бөгөөд харин Чинкэд төдий л тааламжтай биш байлаа. Бас дахин нэгэн удаа хөөгдөж, түрүүчийнхээсээ арай багавтар хазуулж үмхүүлснээс хойш Чинк, түүгээр оролдохоо ер нь больё гэж шийдсэн билээ.

	Гэтэл нөгөө чоно, гөлгөөр далимдуулж, зугаацаж явах аятайхан шалтаг олж авсан ажээ. Тэр, өөрийг нь хэн ч буудаж зүрхлэхгүй юм байна гэдгийг сайн мэдсэн учир зуслангийн дэргэдүүр улам бүр чөлөөтэй сэлгүүцэн тэнэж явах болов. Үнэндээ ч бидний бүх бууны замгийг засгийн газрын төлөөлөгчид цөмийг нь лацдаж, эргэн тойронд маань зай завсаргүй харуул манаа тавьсан байлаа.

	Тэр цөөвөр, Чинкийг элдвээр ноолж зовоох гэж түүнийг отож хайж байв. Хэрвээ зуслангаасаа ганцаархнаа зуун метрийн төдий л холдвол чоно, түүнийг тэр дор нь хазаж, майхан хүртэл эргүүлж хөөнө гэдгийг бяцхан Чинк одоо сайн мэдэх болжээ.

	Гөлөгний амьдралд өдрөөс өдөрт тийм зовлон зүдүүр дайралдаж байсан боловч сүүлдээ тийм ч удаан үргэлжилсэнгүй. Чинк майхнаасаа цааш тавин метрийн зайтай ч ганцаараа явахаа бүр больжээ. Тэгээд эргэн тойрноор Чинк биднийг дагаад явж байх үед нь ч гэсэн нөгөө ичгүүргүй муу чоно, Чинкээр зугаагаа гаргаж, жаал элэг барьж наадаж авах зохистой үеийг хайж, араас нь дагаж явж ер амар заяаг нь үзүүлдэггүй байв.

	Билл Обри, манайхнаас дээш хоёр милийн зайтайд голын эх өөд нүүж буухад нөгөө чоно мөн л хоёр милийн хэртэй газар очиж байрлах болжээ. Ямар ч хавчилт эсэргүүцэл үздэггүй тэндхийн бусад араатан амьтдын нэгэн адил тэр цөөвөр, өдрөөс өдөрт улам бүр ичгүүр сонжуургүй даварсаар байхад Чинк, ямагт зүрхээ хагартал айж байдаг байв. Тэгэхэд эзэн нь зөвхөн шоолж инээвхийлэхээс өөр яадаг ч үгүй ажээ. Обри, бидний дэргэдээс холдон нүүснээ моринд бэлэн зэхээний сайхан тэжээлтэй болохоор тэгэлгүй болохгүй байна гэж тайлбарлаж байсан боловч харин ямар нэг газраас олж авсан шилтэй архиа л гав ганцаархнаа чөлөөтэй ууж суухын тул тэгсэн нь төдхөн мэдэгдсэн билээ. Тэгээд ганц шил архи түүний дурыг дарж чаддаггүй байсан болохоор Обри, маргааш нь морио эмээллэж: «Чинк, майхнаа сайн харж байгаарай!» гэж захин хэлэнгүүт ойрх ууланд байгаа архины пүүсийг чиглээд давхин оджээ. Тэгэхэд нь Чинк майхныхаа үүдэнд поглойн цагариглаж хэвтээд, харуулын албанд их л дуулгавартай янзтай үлджээ.

	 

	III

	 

	Чинк, хэдий тэнэг томоогүй амьтан байлаа ч гэсэн зуудаг нохой болж байсан болохоор эзэн нь манааныхаа үүргийг чадлынхаа л хэрээр сайн гүйцэтгэж чадах юм гэдгийг нь мэдэж байлаа. Тэр өдрийн үдээс хойш майхны нь хажуугаар явж байсан тэндхийн нэг хүн, майхнаас нь жаахан зайдуухан, сурсан заншлаараа л зогсоод:

	— «Билл ээ! Хөөе Билл ээ!» гэж хашхиран дууджээ. Гэтэл ямар ч хариу чимээ ирэхгүй болохоор майхныг нь чиглээд хүрч очихдоо Чинктэй ёстой халз дайралдсанд яг л бүдүүн нохой шиг үсээ босгоод муухай гэгч архирчээ. Тэр хүн, ямар учиртайг нь ойлгоод явдаг замаараа эргээд явжээ. Нар бүр орой болсон боловч эзэн нь бас л эргэж ирээгүй байсан учир Чинк өлсөж эхлэв. Майханд нь нэг хүүдийтэй юм байсан бөгөөд түүнд жаахан давсалсан гахайн мах байжээ. Гэвч эзэн нь эд хөрөнгөө харж хамгаалж бай гэж тушаасан болохоор Чинк өлбөрөөд үхэх гэж байлаа ч гэсэн идэх нь байтугай, хошуу ч юунд хүргэх билээ.

	Турж үхэх шахахдаа Чинк, сүүл сүүлдээ зориг гаргаж, харуулынхаа байрыг хаяж орхиод оготно барьж идэх буюу аль өөр ямар нэг идэх юм олох гэж майхныхаа ойр хавиар тэнэж эхлэв. Тэгтэл өнөөх зэвүү хүрэм муу цөөвөр, гэнэт дахин довтолж майхандаа эргэж очихоос өөр аргагүйд хүргэжээ.

	Тэр нь Чинкийн байдалд сүрхий хувирал гаргаж өглөө. Гөлөг хариуцсан үүргээ санах мэт болсон бөгөөд хүч чадал нь нэмэгдэж яг л зулзагынхаа дууг сонссон эх муурт барсын чадал орсон шиг болсон ажээ. Чинк бол нас бие гүйцсэн нохой болох яагаа ч үгүй, бяцхан муу тэнэг томоогүй гөлөг байсан боловч жилээс жилд удамшин хөгжих ёстой байсан цэх хатуу зан түүнд эрхбиш байдаг байсан юм. Тэр цөөвөр, майхны нь зүг мөрдөн дагах гэж оролдоход нь Чинк, гэдрэг эргэж үлгэрийн бяцхан шуламс мэт сүр далайлган хярж зогссон юм. 

	Тэгэхэд нь чоно гэдрэг ухарлаа. Тэр муухай архирч муу Чинкийг тас хазан хаях гэж занаж байсан авч майханд нь орж нэг л зүрхлэхгүй байжээ.      

	Тэгтэл ч ёстой бүслэлт хаалт эхэлж ирэв. Чоно жаахан байзнасхийгээд л буцаж ирээд байдаг боллоо. Чоно майхны нь тойроод нааш цааш нэг хэсэг холхин зэвүүцлийн тэмдэг болгож хойд хоёр хөлөөрөө газар маажлан байснаа, гэнэт майхны нь үүдийг шууд чиглэн ирэхэд айсандаа амин голтой нь төдий байсан муу Чинк эзнийхээ итгэмжлэн хариуцуулж орхисон эд хогшлыг эрэлхэг зоригтой хамгаалж байжээ.

	Энэ бүх хугацаанд Чинк, юу ч идсэнгүй. Гөлөг дэргэдэх горхиныхоо уснаас өдөрт нэг хоёр удаа очоод уучхаж байсан авч идэх юм тийм хялбар олж чадахгүй байлаа. Чинк майхандаа байсан хүүдийтэй юмыг ураад гахайн утсан махыг нь идчихэж чадах байсан боловч өөрт нь итгэж орхисон болохоор хошуу хүрч зүрхэлсэнгүй. Түүнчлэн зай чөлөөг сүвэгчлэн ашиглаж, харуулынхаа байрыг орхиод, манай зуслан тийш давхиад хүрчхэж чадсан сан бол сайхан гэгч хооллуулаад явуулчих байсан билээ. Гэтэл тэгсэнгүй ямар байлаа гэсэн эзнийхээ л итгэл найдварыг хариулах ёстой байжээ!

	Тэртээ уулын аль нэг талд эзнээ хөлчүүрхэн наргиж явах үед, бяцхан Чинк дайсны шахалт түрэлтийн дор хэрвээ хэрэг тохиолдвол харуулынхаа байранд байсаар амь насаа өгөхөд ч бэлэн, үнэнч сайн нохой болон өсөж бойжиж байлаа. Золгүй муухай дөрвөн өдөр, дөрвөн шөнийн турш баатарлаг зоригт энэ бяцхан нохой, өөрийг нь ямагт үхлийн аюулд байлгаж байсан цөөвөр чононоос эзнийхээ эд хөрөнгө, орон байрыг хамгаалах гэж байраасаа ч бараг хөдлөлгүй зогсжээ. Хөгшин Обри, тав дахь өдрийнхөө өглөө согтуу нь гараад, гэртээ байгаа биш, харин зуслан нь тэртээх ууланд байгаа ба түүнээ бяцхан муу гөлгөнд харгалзуулан орхисноо гэнэт санасан ажээ. Тэр, хэд хоногийн турш ухаан жолоогүй уусандаа ядарсан учир даруй морио эмээллэн мордож гэрийнхээ зүг буцан оджээ. Газрынхаа тэхий дунд орж явтал нь түүний мэнэрч манарсан толгойд Чинкийг ямар ч хоол ундгүй орхисон нь бодогдов.

	«Бүтэлгүй муу тархи чинь, жаал махыг маань цөмийг нь цусалчхаагүй байгаа даа?» гэж сэтгэл түгшин бодоод Обри гэр өөдөө яаран давхижээ. Тэрээр гэрийн нь бараа ил харагдах уулын хяр дээр гараад хартал майхан нь байдаг л газартаа хэвээр эсэн мэнд байж харагдлаа. Тэгтэл майхны нь үүдэнд өнөөх муу том цөөвөр, бяцхан Чинк хоёр, өөд өөдөөсөө үсээ босгон хяраад, халз тулан зогсож байх нь гэнэт харагдахад Обри:

	— Пөөх, чамайг даа, даанч ер! гэж дуу алдан хашхираад, өнөө муу золигийн чоныг чинь би бүр мартчихаж. Муу Чинк минь яасан хэцүү байгаа бол оо! Тэр муу чоно, Чинк минь, бас тэгээд майхныг маань тас татаад хаячаагүй нь яасан гайхмаар юм бэ гэж дуу алдлаа.

	Тэгэхэд эрэлхэг зоригт бяцхан Чинк, дайсны түрэлтийг эцсийн удаа тогтоон барьж байсан ч байж болох юм. Гөлөг өлсөж айсандаа хоёр хөл нь дагжин чичирч байсан боловч улам бүр дайчин сүрхий янзтай болоод харуулынхаа байрыг хамгаалахаар амиа өгөхөд бэлэн байгаа нь эргэлзээгүй байв.

	 Билл Обри эхлээд харангуут л чухам юу болж байгаа нь илхэн мэдэгджээ. Обри майхан дээрээ давхин хүрч очиход нь хүүдийтэй мах нь яг хэвээрээ байхыг үзмэгц явсан өдрөөс нь хойш Чинкийн юу ч идээгүйг мэджээ. Айж ядарсандаа салганан чичирч байсан Чинк, түүний хөл дор саамганан мөлхөж, нүүр өөд нь гөлөлзөн, гарыг нь долоож эхлэхдээ «Би чиний хэлснийг цөмийг нь биелүүлсэн шүү» гэж хэлэхийг оролдон байх мэт ажээ. Энэ нь хөгшин Обрид өрөвдөх сэтгэл төрүүлсэн учир бяцхан муу баатартаа яаран сандран идэх юм авч өгөхдөө нүдэнд нь нулимс гүйлгэнэж байсан юм.

	Дараа нь Обри түүн тийш эргэж хэлэхдээ:

	— Чинк минь, миний эртний найз минь, би чамд их муугаар хандаж байхад, харин чи над их сайн юм хийж байна. Найз минь, чи нэгэнт архи уудаггүй болохоор би чамайгаа юугаар баярлуулахаа мэдэхгүй байна. Тэгэхлээр би чамайг харин чиний хамгийн сүрхий том дайснаас чинь л ангижруулж өгье! гэжээ.

	Обри, өөрийн хайрлаж бахархаж явдаг том хүхээтэй карабин буугаа майхныхаа голын баганаас тайлан авав.

	Обри сүүлд нь үүсэн гарах хор уршгийг ч бодолгүй, албаны тамгалсан лацыг нь эвдээд буугаа барьсаар гадагш гарлаа.

	Өнөөх цөөвөр, нэлээн ойрхон шиг газар, шүдээ ярзайлган марсайтал инээмсэглэх мэт муухай хараад ерийнхөө л байдгаар оцойн сууж байв. Тэгтэл буун дуун тасхийгээд, Чинкийн аймшиг төгсөл болжээ.

	Тэр даруй нь харуул хүрэлцэн ирээд, хөгшин Обрийн хууль зөрчиж, цэцэрлэгийн цаазтай амьтныг буудан алсан явдлыг илрүүлэв. Обри буугаа хураагдаж хэмхлүүлээд, дөрвөн хөлт найзынхаа хамт цэцэрлэгээс ичгүүртэйгээр хөөгдөн, тэнд дахин эргэж ирэх эрхээ хасагдаж, гянданд хоригдох заналын дор тэндээс зайлан оджээ.

	Гэвч Билл Обри, огтхон ч харамссангүй, харин:

	— За яах вэ, ямар ч гэлээ гэсэн намайг хэзээ ч орхиж байгаагүй сайн нөхөртөө л тус хүргэлээ дээ гэж билээ.

	 

	

	 

	Уг номыг “Болор дуран” шалгуураар шүүсэн болно. 

